
Ágrip 

Ritgerð þessi er 10 eininga lokaverkefni til B.Ed. gráðu í leikskólakennarafræðum við 

Menntavísindasvið Háskóla Íslands. Markmið ritgerðarinnar er að varpa ljósi á 

mikilvægi þess að börn öðlist góðan orðaforða strax á leikskólaaldri. 

Rannsóknarspurningin sem lagt er upp með að svara er: Hvernig á orðaforðamyndun 

barna sér stað og hvaða leiðir eru færar til þess að efla orðaforða leikskólabarna? 

Gerð er grein fyrir þróun máls hjá börnum ásamt málnotkun og fjallað ítarlega um 

orðaforða, þróun hans og mikilvægi. Mikilvægi málörvunar er kemur að því að auka 

orðaforða leikskólabarna verður auk þess til umfjöllunar og að lokum verður fjallað 

um þær leiðir sem færar eru, einkum bækur. 

Helstu niðurstöður eru þær að það skiptir máli að búa yfir öflugum orðaforða og þær 

leiðir sem fjallað er um skipta gríðarlega miklu máli með tilliti til þess að auka við 

orðaforða barna. Orðaforðamyndun barna á sér ekki stað af sjálfu sér heldur þarf 

barnið fyrst og fremst að búa við ríkulegt mállegt umhverfi.  

1. Inngangur 

Tjáning með tungumálinu er það samskiptaform sem manninum einum hefur tekist að 

þróa með sér. Flestir nota tungumál sitt daglega í samskiptum við aðra og eru þá með 

því að viðhalda þekkingu sinni á málinu. Forsenda þess að geta tjáð sig með orðum er 

að þekkja þau orð sem notuð eru svo hægt sé að setja þau fram í samhengi og aðrir 

skilji. Góður orðaforði skiptir mestu máli þegar kemur að því að geta tjáð sig á 

fjölbreytilegan hátt ásamt því að hann veitir einstaklingnum tækifæri til þess að orða 

hugsanir sínar. Sá sem býr yfir ríkulegum orðaforða stendur mun framar en sá sem 

hefur rýran orðaforða þar sem orðaforði helst í hendur við málskilning sem svo aftur 

hefur áhrif þegar kemur að lestri bóka. 

Rannsóknir hafa sýnt að börn fæðast móttækileg til máltöku, en það hvernig máltakan 

þróast hjá börnum fer allt eftir því umhverfi sem börnin alast upp í. Málþróun barna 

verður því örari eftir þvi sem málumhverfi barnanna er auðugra. 

Orðaforði er ekki eitthvað sem lærist af sjálfu sér heldur þarf ríkulegt mállegt umhverfi 

að koma til skjalanna. En hvernig á orðaforðamyndun sér stað hjá börnum og hvaða 

leiðir eru færar til þess að ýta undir aukinn orðaforða leikskólabarna? Þeim 

spurningum er ætlað að svara með þessari ritgerð og byggist hún upp á fimm köflum. 

Í fyrsta kafla er málþroski barna rakinn stuttlega og í beinu framhaldi er fjallað um 

málþróun barna. Þá kemur stór kafli sem snýr að orðaforðanum, þróun hans og 

mikilvægi. Að því loknu verður fjallað um mikilvægi málörvunar þegar kemur að því 

að auka orðaforða barna og áhersla lögð á hlutverk bæði foreldra og leikskólakennara. 

Sýnt verður fram á að margar leiðir eru færar en í lokakaflanum verður lögð áhersla á 

eina mikilvægustu leiðina sem fær er til eflingar orðaforða, bækur. Til að varpa ljósi á 

mátt bóka við orðaforðamyndun barna verður fjallað um mikilvægi bóka og hvernig 

best sé að nýta bókina til þess. Að lokum verður svo fjallað stuttlega um nýja aðferð 

til eflingar orðaforða, svokallað Orðaspjall, en sú aðferð er að ryðja sér til rúms innan 

leikskólanna. 

2. Málþroski 

Orðaforðamyndun leikskólabarna er helsta umfjöllunarefni þessarar ritgerðar, en til 

þess að hægt sé að hefja umfjöllun um orðaforða verður ekki hjá því komist að stikla 

á stóru um málþroska barna þar sem orðaforði er hluti málþroskans. Í kaflanum verður 

að auki fjallað um málnotkun sem og þróun máls. 

 

          Mannfólkið er eina tegund jarðarinnar sem hefur þróað með sér kröftugt og 

margslungið samskiptakerfi sín á milli sem felst í tungumálinu. Sýnt hefur verið fram 

á að börn fæðast móttækileg fyrir máltöku þar sem strax við fæðingu gefa börn frekari 

svörun við tali en öðrum hljóðum í umhverfinu. Þau geta jafnframt gert greinarmun á 

tveimur hljóðum í hvaða tungumáli sem er, þar sem málhljóðin eru greinileg. Einungis 

örfáum dögum eftir fæðingu eru börn fær um að greina á milli hljóða móðurmálsins 

og annarra erlendra tungumála (Lightfoot, Cole og R. Cole, 2009:237).  

 

          Strax í barnæsku byrja börn að þróa málþroskann. Það er margt sem helst í 

hendur og hjálpar barninu við það að ná tökum á móðurmáli sínu, til að mynda hjal 

barnsins sjálfs sem og það tal sem barnið heyrir frá sínum nánustu þrátt fyrir að það 

skilji ekki neitt sem sagt er (Burns, Griffin og Snow, 1999:15). Tal úr umhverfinu sem 

börn heyra veldur því að börn fá tilfinningu fyrir málinu og þau reyna að líkja eftir 

sem mest þau geta. Að sama skapi er hægt að bæla þessa meðfæddu þörf niður ef 

barnið fær ekki tækifæri til þess að vera í umhverfi þar sem samskipti í gegnum tal 

eiga sér stað. Orðaforðamyndun barna getur því ekki átt sér stað nema umhverfi 

barnsins sé ríkulega mállegt (Lightfoot ofl., 2009:238). 

 

          Sett hafa verið fram sex stig í málþroska barna (Morrow, 2001:98) sem þau fara 

í gegnum frá því þau fæðast og þar til þau hafa náð átta ára aldri. Þar kemur fram að 

við þriggja til fjögurra ára aldurinn eykst orðaforði barna ásamt því að þekking barna 

á uppbyggingu setninga þróast ört á þessum árum. Svo virðist sem börn séu búin að 

ná tökum á máli fullorðinna en þau hafa einungis náð grunninum. Tungumálið heldur 

áfram að þróast langt fram á fulloðinsár þar sem reynsla, orðaforði og getan til að nota 

það sem við þekkjum til þess að byggja upp ólíkar setningar eykst með aldrinum 

(Morrow, 2001:100). Á aldrinum fimm til sex ára hljóma börn líkt og fullorðnir í tali 

og eru þau yfirleitt mjög ræðin. Orðaforðinn heldur áfram að aukast sem og flóknari 

setningargerð. Þau byrja að átta sig á að orð geta haft fleri en eina merkingu. Börn 

verða gjarnan skapandi í notkun tungumálsins og ef þau skortir orð fyrir ákveðnar 

aðstæður bæta þau bara við orði sem þau telja að henti vel (Morroow, 2001:100). 

 

2.1 Málnotkun 

Orð má skýra sem afmarkaðan hlut ræðu eða tákns og er það sýnt með orðabili í 

stafsetningu. Hægt er að skipta orðum upp á þann hátt að sum bera merkingu meðan 

önnur gegna formlegu hlutverki í ræðu og riti, þ.e samtengingar, forsetningar og 

atviksorð, öðru nafni kerfisorð. Börnum er tamara að leggja áherslu á þau orð sem bera 

merkingu, en þau orð falla undir flokk inntaksorða og eru nafnorð, sagnir og 

lýsingarorð (Sigurður Konráðsson, 2000:152-153). Einkenni orða er að þau beygjast, 

eru til í eintölu og fleirtölu og hafa ýmsar orðmyndanir. 

 

          Orðhluti er minnsta merkingarbæra eining málsins og skiptist hann í stofn, rót, 

forskeyti, viðskeyti og beygingarendingu. Stofn er sá hluti orðsins sem er 

sameiginlegur í beygingu, rótin er hluti orðsins sem er sameiginlegur öllum skyldum 

orðum, forskeyti/viðskeyti tákna orðhluta sem bætast við rót til að mynda stofn í nýju 

orði og beygingarendingin er orðhluti sem bætist við stofn í beygingu. Orðum er síðan 

skipt upp eftir gerð þeirra og eru ýmist grunnorð sem standa þá ein og sér eða afleidd 

orð sem dregin eru af öðru orði (Carroll, Bowyer-Crane, Duff, Hulme og Snowling 

2011:3-4). 

 

          Orðhlutavitund snýst bæði um þann skilning sem börn hafa á orðhlutum sem og 

þær reglur sem beygingar og orðmyndir þurfa að lúta og dregnar eru af móðurmáli 

þeirra. Á leikskólaaldri í daglegu tali hjá börnum má finna fyrstu vísbendingar þess 

eðlis að börn séu smám saman farin að öðlast skilning á því að tilteknir hlutar orða 

hafi ákveðinn tilgang. Á þessum aldri átta börn sig auk þess í auknum mæli á hvernig 

tvö eða fleiri orð eru merkingarlega skyld. Bent er á að börn séu að einhverju marki 

farin að greina orð niður í smærri merkingarbærar einingar þegar þau til að mynda búa 

til ákveðin orð eða þegar þau ákveða hvers kyns ókunnugt orð sé, allt eftir þeirri 

endingu sem það hefur (Freyja Birgisdóttir, 2012:2-3). Mikilvægi orðhlutavitundar 

felst einkum í því að hún er lykillinn að málskilningi (Otto, 2008:245). 

Málnotkun barna þróast ört frá því að fyrstu mánuðir ungabarna einkennast af því að 

gera tilraunir með hin ýmsu hljóð. Börn gráta t.d þegar þau eru svöng, en hjala, babbla 

eða kurra þegar þau eru ánægð. Við tólf mánaða aldurinn nota börn eins orða setningar 

sem aukast svo í tvær til þrjár í kringum 24 mánaða aldurinn. Þróunin heldur áfram og 

smátt og smátt bætast fleiri orð í setningar barnanna ásamt þvi að þau geta tekið þátt í 

lengri samtölum. Þau fara að nota fornöfnin hann og hún ásamt því að nota tímahugtök, 

greini og þau fara að beygja sagnir eftir tíðum jafnframt sem þau nota óreglulega 

fleirtölu (Morrow, 2001:99-100). 

 

2.2 Þróun máls  

Máltökuferli er einn mikilvægur angi málþroskans. Börn læra orð, merkingu þeirra, 

framburð og beygingar ásamt því að þau læra hvernig tengja má orðin saman á 

margvíslegan hátt til að fá fram mismunandi merkingu. Þau læra að mynda samfellda 

heild í frásögn með því að setja saman setningar sem mynda að lokum skýra heild. 

Óskráðar reglur um hefðir og málsnið lærast einnig tengt því hvernig er við hæfi að 

haga orðum sínum eftir aðstæðum, viðmælendum og umræðuefni. Mismunandi getur 

verið hversu stóran þátt erfðir eða reynsla og það umhverfi sem börn alast upp í hafi 

áhrif á þætti málþroskans, en allir þættir málþroskans eru bæði háðir meðfæddum 

eiginleikum sem og uppeldisáhrifum. Það hversu mikinn orðaforða börn fá að kynnast 

í sínu nánasta málumhverfi er undir því komið hversu góðan orðaforða börn öðlast. 

Utanaðkomandi þættir hafa þó ekki áhrif á þróun málfræði hjá börnum því hún sprettur 

fram hvort sem talað er mikið eða lítið við börn. Frásagnarhæfni tengist hins vegar 

alhliða þroska barnsins, þ.e félags- og tilfinningaþroska, líkamlegum þroska og 

vitsmunalegum, en áhrif umhverfis skiptir máli auk þess sem frásagnarhæfnin er mjög 

háð þjálfun (Hrafnhildur Ragnarsdóttir, 2004:9-10). 

 

          Í skýrslu Önnu Þorbjargar og Ingibjargar Óskar (2011b) er greint frá 

skilgreiningu Höigards á frásögn. Þar kemur fram að við frásögn sé verið að vinna úr 

reynslu, reynt sé að skilja og túlka lífið og tilveruna ásamt því að öðlast yfirsýn. Bent 

er á að þetta eigi bæði við, hvort sem hlustað er eða sagt frá. Fyrstu frásagnir barna 

snerta þeirra eigin reynslu og eiga þau mun auðveldara með að búa til slíkar frásagnir 

heldur en að segja hefðbundnar sögur. Grundvallarfrásagnarform felst í munnlegum 

frásögnum, hvort heldur sem er reynslusögur eða skáldskapur (Anna Þorbjörg 

Ingólfsdóttir og Ingibjörg Ósk Sigurðardóttir, 2011:14). 

 

          Á leikskólaaldrinum þróa börn með sér hæfni til þess að nota tungumálið sem 

sjálfstætt táknkerfi (e. decontextualized) til viðbótar við það samhengisbundna mál (e. 

contextualized) sem byrjaði að þróast strax í barnæsku (Pence og Justice, 2008:222). 

Catherine E. Snow (1993:3) skýrir tungumálið sem sjálfstætt táknkerfi (e. 

decontextualized) á þann hátt að börn séu búin að ná valdi á því að tala um hluti, 

atburði og hugsanir sem eiga sér stað handan þess sem er hér og nú. Í frásögnum sínum 

verða börn því ekki lengur jafn háð því að fjalla um atburði líðandi stundar sem eiga 

sér stað þá stundina eins og á við um hið samhengisbundna mál (e. contextualized) þar 

sem hinn fullorðni aðstoðar barnið og leiðir frásögnina með þvi að fylla inn í hana með 

t.d. spurningum og athugasemdum. 

 

          Mikið reynir á alhliða þroska barna, einkum vitsmuna- og félagsþroska, við 

frásögn og aðra orðræðu, en það ræður miklu um getu þeirra til þess annars vegar að 

skipuleggja söguefnið með tilliti til sögubyggingar og hins vegar getunnar til að meta 

þarfir hlustenda (Hrafnhildur Ragnarsdóttir, 2004:10). Í rannsókn Hrafnhildar um 

sögubyggingu og samfellu í frásögnum 165 íslenskra fimm ára barna kom í ljós að 

almennt höfðu fimm ára gömul börn ekki náð þeirri færni til þess að segja sögu þannig 

að sá sem ekki þekkti söguna næði semhengi hennar til fulls og gæti áttað sig á 

framvindu sögunnar. Börnin voru því ekki fullfær um að nota málið sem sjálfstætt 

táknkerfi (Hrafnhildur Ragnarsdóttir, 2004:13). 

 

          Það er ekki fyrr en við átta ára aldurinn sem börn hafa öðlst færni í málfræði 

sem er nánast til jafns við þá þekkingu sem fullorðnir hafa. Börnin búa þó ekki yfir 

þeim orðaforða sem fullorðnir hafa né innihalda setningar þeirra jafn flókna 

uppbyggingu. Börnin hafa þó náð góðu valdi á samræðum og þau tala gjarnan mikið 

um það sem þau taka sér fyrir hendur (Morrow, 2001:101). Samkvæmt rannsókn 

Hrafnhildar (2004:12) eru börn á fyrrnefndum aldri búin að ná tökum á málinu sem 

sjálfstæðu táknkerfi og frásagnir þeirra byggja á heildstæðri uppbyggingu. 

 

          Eftir því sem börn öðlast frekari færni til þess að nota málið þurfa þau að búa 

yfir góðum orðaforða til þess að geta gert sig skiljanleg og orða hugsanir sínar. Góður 

orðaforði er auk þess lykillinn að málskilningi eins og áður hefur komið fram. Í ljósi 

þess verður kastljósinu beint að orðaforðanum í kaflanum hér á eftir og fjallað verður 

um þróun hans og mikilvægi. 

 

3. Orðaforði  

Að búa yfir góðum orðaforða eru forréttindi í samfélagi þar sem samskipti milli 

einstaklinga fara í lang flestum tilvikum fram með mállegum samskiptum. Sá stendur 

óneitanlega framar sem hefur fleiri orð á valdi sínu þar sem samskiptin verða fyrir 

vikið fjölbreyttari. Eins og áður hefur verið fjallað um þurfa börn að fá örvun úr 

umhverfinu til þess að geta aukið við orðaforða sinn og notið þess forskots sem 

ríkulegur orðaforði býður upp á. En hvað felst í orðaforða og hvers vegna er hann í 

raun svo mikilvægur? Varpað verður ljósi á það í þessum kafla. 

 

          Orðaforði vísar í alla þætti þeirra orða sem við höfum á takteinunum og er algjört 

grundvallaratriði þegar kemur að málskilningi barna (Carroll ofl., 2011:2). Orðaforða 

má lýsa sem safni orða sem einstaklingur hefur á valdi sínu (Sigurður Konráðsson, 

2000:153). Jafnframt er hægt að segja að orðaforði standi fyrir breidd og dýpt allra 

orða sem einstaklingur kann. Orð sem hann notar, þekkir og beitir á áhrifaríkan hátt í 

samskiptum við aðra. Breidd orðaforðans vísar til stærðar hans, en dýptin felur í sér 

þann skilning sem einstaklingurinn hefur á orðum (Vacca, J., Vacca, R., Gove, Burkey, 

Lenhart og McKeon, 2006:256). Orðaforði einstaklinga getur í grunninn verið 

svipaður en óhætt er að fullyrða að hann þróast allt eftir því hvaða stefnu fólk tekur í 

lífinu, hvar það elst upp og úr hvaða umhverfi það kemur. Sá sem vinnur í 

heilbrigðisgeiranum temur sér annan orðaforða í vinnunni en sá sem stundar 

sjómennsku og áfram mætti telja. Unglingur hefur annan orðaforða en gamall bóndi 

og orðaforði kvenna er annar en karla (Sigurður Konráðsson, 2000:153).  

 

          Orðaforða má skipta í tvennt, virkan og óvirkan orðaforða.  Til virks orðaforða 

teljast þau orð sem notuð eru umhugsunarlaust í tali fólks, en óvirkur orðaforði felur í 

sér orð sem fólk skilur þegar það heyrir orðin eða les þau án þess þó að orðin séu svo 

algeng í máli þeirra að þau séu notuð í almennu tali. Virkur orðaforði venjulegs manns 

er í kringum 2000-4000 orð, en óvirkur orðaforði er mun stærri en virkur og á það við 

um börn jafnt sem fullorðna (Sigurður Konráðsson, 2000:153-154). 

 

          Sumir vilja einfalda skiptingu orðaforðans með því að skipta honum upp í 

orðaforða tjáningar og orðaforða skilnings. Orðaforði tjáningar eru þau orð sem börn 

nota þegar þau tjá sig og orðaforði skilnings eru þau orð sem börn einungis skilja þegar 

þau heyra orðin sett í samhengi. Almennt hjá börnum er orðaforði skilnings mun meiri 

en orðaforði tjáningar (Carroll ofl., 2011:2). Þegar börn nota orðaforða tjáningar birtist 

hann til að mynda í formi frásagna barnanna, en orðaforði skilnings felst þá í hlustun 

sem þau upplifa t.d í gegnum þær bækur sem lesnar eru fyrir börnin. 

 

          Sá orðaforði sem við notum í tali okkar dags daglega er mun óformlegri en sá 

sem við notum við ritun. Orðaforðanum má skipta í fjóra flokka, en þeir eru: orðaforði 

talmáls, orðaforði hlustunar, orðaforði lestrar og orðaforði ritunar (Guðmundur B. 

Kristmundsson, 2000:74). 

 

          Orðaforði talmáls er sá orðaforði sem barn notar þegar það talar. Uppeldi 

barnsins á heimilinu ræður hér miklu auk þess sem það hefur áhrif hversu mikið talað 

hefur verið við barnið og lesið fyrir það. Það skiptir jafnframt máli hvort barnið hafi 

fengið að tjá sig um reynslu sína og þekkingu. Orðaforði hlustunar er sá orðaforði sem 

barnið þekkir og getur nýtt sér til að skilja það sem sagt er við það. Lestrarorðaforði 

er sá þáttur orðaforðans sem styrkist þegar bækur eru lesnar fyrir börnin, lesið er með 

þeim og þau hvött til þess að lesa sjálf. Þetta er sá hluti orðaforðans sem nýttur er til 

að skilja þann texta sem lesinn er. Það sem skiptir höfuðmáli er að lesa mikið, en með 

því eykst orðaforðinn. Orðaforði ritunar er sá hluti orðaforðans sem barn getur nýtt sér 

þegar það skrifar. Þennan orðaforða er hægt að auka með lestri ásamt því að skrifa oft 

og reglulega frá því barnið lærir að draga til stafs (Guðmundur B. Kristmundsson, 

2000:74-75). 

 

3.1 Þróun orðaforða 

Í grein Sigurðar Konráðssonar (2000:157) kemur fram að almennt sé talið að barn byrji 

að læra mál af einhverju tagi þegar við fæðingu og greint var frá hér áðan. Mál er þá 

skilgreint sem getan til að geta sent frá sér boð eða kröfu um svar. Barn grætur þegar 

það er svangt jafnframt sem það lætur í ljós óánægju sína þegar það vill að skipt sé um 

bleiu svo dæmi sé tekið.  

 

        Fram kemur hjá Pence og Justice (2008:184) að fyrsta orð barns marki upphaf 

breytinga á samskiptum frá því að vera tjáning án orða yfir í það að geta tjáð sig 

mállega með orðum sem er, eins og áður hefur komið fram, hluti málþroskans. 

Rannsóknir hafa sýnt fram á að flest börn segja fyrsta orðið í kringum tólf mánaða 

aldurinn og tengist það iðulega einhverju sem er mikilvægt daglegu lífi barnsins, svo 

sem foreldrum, gæludýri og áfram mætti telja. Orð sem barnið lærir þarf þó að hlýta 

þremur lögmálum svo hægt sé að fullyrða að barnið sé búið að ná tökum á viðkomandi 

orði. Í fyrsta lagi þarf barnið að nota orðið á viðeigandi hátt, þ.e. barnið tekur til að 

mynda upp bók af gólfinu og segir um leið ,,bók“. Ef foreldri biður hins vegar barnið 

um að segja orðið bók með það fyrir augum að sýna fram á að barnið geti sagt orðið, 

fellur það ekki undir þá skilgreiningu að barnið hafi orðið á valdi sínu þó svo að það 

geti sagt viðkomandi orð. Í öðru lagi þarf barnið að geta borið orðið fram svo það 

skiljist nokkurn veginn. Börn geta auðsjáanlega ekki borið orð fram jafn nákvæmlega 

og hin fullorðnu, þau segja e.t.v. ,,mjokk“ þegar þau eru að tala um mjólk o.s.frv. Barn 

sem segir til að mynda ,,aaah“ í hvert sinn sem það er að vísa til vatns og hinn fullorðni 

skilur hvað barnið á við, flokkast ekki undir að barnið sé búið að ná tökum á orðinu 

vatn. Að lokum þarf orðið sem barnið er búið að tileinka sér að birtast í mismunandi 

frásögnum barnsins. Barnið er fært um að nota orðið mjólk þegar það er að drekka 

mjólk og eins ef það biður um að fá mjólk að drekka (Pence og Justice, 2008:184-

185).  

 

          Orðaforðinn eykst gífurlega á fyrstu árunum, frá örfáum orðum við 12 mánaða 

aldurinn til 300 orða við 24 mánaða aldurinn og loks um 60.000 orð snemma á 

fullorðinsárunum. Börn bæta að meðaltali við orðaforða sinn 860 orðum árlega frá eins 

árs aldri til sjö ára aldursins, eða um tvö ný orð daglega (Pence og Justice, 2008:74). 

Á leikskólaaldri bætast í viku hverri um 50-70 ný orð í orðaforða barna. Um fjögurra 

ára aldurinn þekkja börn almennt um 5.000 orð, en frá þriggja ára aldri bæta þau við 

sig um 2.500 orðum á ári. Safn orðaforða verður til í ferli þar sem ný og ný orð lærast, 

einkum í ríku mállegu umhverfi þar sem orðin eru notuð á ólíkum tímum á ólíkan hátt 

(Roskos, Tabors og Lenhart, 2004:10). 

 

          Nokkurs konar orðaforðasprengja hefst hjá börnum undir lok tveggja ára 

aldursins og stendur það tímabil yfir næstu árin. Hugtakið orðaforðasprengja er notað 

þar sem börn fara af stigi þar sem hæg þróun orðaforðamyndunar á sér stað yfir í það 

að orðaforðinn vex gríðarlega (Pence og Justice, 2008:74). Samhliða þessari 

orðaforðasprengju er talið að svokölluð hraðvörpun (e. fast mapping) eigi sér stað hjá 

börnunum en það hugtak er notað um það þegar barn lærir orð og merkingu þess eftir 

að hafa heyrt það í örfá skipti og án þess að hafa fengið viðbrögð eða styrkingu. Talað 

er um vörpun milli merkingarmiðs og tákns (Phythian-Sence og Wagner, 2007:5). Eftir 

hratt ferli í að læra ný orð kemur hægfara ferli þar sem börnin eru að tengja betur orðið 

við önnur orð, en börn geta verið að fínpússa allt að 1600 orð í einu (Pence og Justice, 

2008:187). 

 

          Sýnt hefur verið fram á að börn læra ekki ný orð eingöngu með því að heyra 

sama orðið aftur og aftur, heldur þurfa börnin að heyra orðið notað við mismunandi 

aðstæður svo þau geti tileinkað sér merkingu þess (McGuinness, 2005:49). Börn fara 

í gegnum fjögur stig þegar þau læra ný orð. Á fyrsta stiginu heyra þau orð í fyrsta 

skipti. Á öðru stiginu hafa þau heyrt viðkomandi orð en vita ekki hvað það þýðir. Á 

þriðja stiginu þekkja þau orðið í samhengi þegar þau heyra það í setningu og loks á 

fjórða stiginu þekkja þau alltaf orðið og skilja hvað það þýðir og geta notað það rétt 

(McGuinness, 2005:66). 

 

 

3.2 Mikilvægi orðaforða  

Öflun orðaforða er ævilöng iðja auk þess að vera einn mikilvægasti undirbúningur að 

lestrarnámi. Orðaforði er grunnurinn að lesskilningi, en málumhverfi barnsins í 

uppvextinum skiptir sköpum í því sambandi (lesvefurinn). Sá sem býr yfir ríkulegum 

orðaforða á auðveldara með að orða hugsun sína og koma skipan á hana en sá sem 

hefur rýran orðaforða. Hann stendur auk þess framar þegar kemur að því að tjá sig eða 

taka þátt í umræðum. Mikilvægi öflugs orðaforða felst þó einkum í því að geta aflað 

sér þekkingar, einkum með lestri, en eins og áður hefur komið fram er beint samband 

á milli auðugs orðaforða og lesskilnings. Bent er á að besta leiðin til þess að auka 

orðaforðann sé með lestri bóka og því geti þeir sem ekki hafi yfir góðum orðaforða þá 

þegar að ráða, átt erfiðara með að ná tökum á lestri síðar meir (Guðmundur B. 

Kristmundsson, 2000:68). 

Margar rannsóknir hafa sýnt fram á að orðaforði leikskólabarna sé sterkur 

forspárþáttur lesskilnings á mið- og unglingastigi. Það megi í raun segja að bein tengsl 

séu á milli orðaforða og lesskilnings, en ljóst sé að orðaforði gegni ótvíræðu hlutverki 

í mál- og læsisþróun barna (Steinunn Torfadóttir, Helga Sigurmundsdóttir, Bjartey 

Sigurðardóttir og Ásthildur Bj. Snorradóttir 2010:5). Samhliða aukinni 

orðaforðamyndun fara börn að sýna ritmálinu áhuga (Burns, Griffin og Snow, 

1999:19). Í kringum tveggja ára aldurinn gera börn sér grein fyrir því að þau orð sem 

notuð eru í samtölum og þeir hlutir sem þau tákna, er lýst í bókum. Myndirnar eru tákn 

raunverulegra hluta og ritmálið táknar hið mælta mál. Börnin vilja að lesið sé fyrir þau 

og þau taka þátt með því að benda á og spjalla um þá þætti sem eru börnunum 

kunnuglegir. Á þriðja og fjórða ári nota börnin fjölbreyttari orðaforða í tali sínu ásamt 

því að málfræðileg uppbygging setninga verður flóknari eins og greint hefur verið frá. 

Samtöl við fullorðna er besta tækifærið fyrir börn til þess að auka við orðaforða sinn 

(Burns ofl., 1999:19). 

 

          Þegar barn heyrir kunnuglegt orð virkist um leið merkingarþekking barnsins. Ef 

barn býr yfir góðum orðaforða leysast einnig úr læðingi skyld orð sem barnið þekkir. 

Þar af leiðir að börn með góðan orðaforða standa framar en þau sem hafa slakan 

orðaforða er kemur að námi. Ekki aðeins skilja þau merkingu nýrra orða sem þau heyra 

heldur geta þau sett þau í stærra samhengi við það sem þau eru áður búin að tileinka 

sér (Carroll ofl., 2011:2).  

 

          Orðaforðinn er eitt hið mikilvægasta sem við getum haft bein meðvituð áhrif á 

með því að setja orð á allar athafnir. Auk þess er æskilegt að temja sér að tala við 

börnin eins og fólk með því að nota gott íslenskt mál en ekki barnamiðað mál þegar 

börn eru þegar byrjuð á því að nota tungumálið til að gera sig skiljanleg. Málörvun er 

mikilvægur þáttur í þessu ferli og verður fjallað nánar um hann í kaflanum hér á eftir. 

 

  



16 

 

4. Málörvun 

Málörvun felst í því að virkja börn til máls með því að hvetja þau til þess að tjá sig 

með orðum og þar af leiðandi gefa þeim tækifæri til þess að orða hugsanir sínar. Eins 

og fram hefur komið eiga þeir sem búa yfir góðum orðaforða auðveldara með að koma 

hugsunum sínum í orð, en með góðri málörvun má ýta undir og stuðla að auknum 

orðaforða barna. 

 

4.1 Fjórir grunnþættir málörvunar 

Þegar kemur að málörvun barna eru það einkum fjórir grunnþættir sem skipta máli, en 

þeir eru: Spurningar (e. questioning), mállegur stuðningur (e. linguistic scaffolding), 

miðlun (e. mediation) og lausnir (e. conflict resolution).  

 

          Spurningar: Þegar börn eru spurð spurninga eru þau hvött til þess að tjá sig og 

þannig þjálfast þau í að nota þann orðaforða sem þau hafa öðlast. Samkvæmt Otto 

(2008:165) eru nokkur spurningarform sem þykja hentug þegar börn eru spurð 

spurninga. Otto tekur sem dæmi lokaðar spurningar sem krefjast þess að börnin svari 

til að mynda hvernig eitthvað er á litinn eða einfaldar spurningar um staðreyndir.  Hún 

bendir á að opnar spurningar ætti að nota sem oftast svo börnin hafi möguleika á að 

svara í heilum setningum en ekki bara með orðunum já eða nei. Spurnarfornöfnin 

hvað, hvernig og hversvegna ætti að nota sem mest. Hægt er að leiða börnin að svarinu 

og nota þar með orð sem börnin þekkja lítið eða jafnvel ekkert og þar með kynna þeim 

fyrir nýju orði. Tilvalið er að spyrja þar og þá spurningar ásamt því að spyrja um 

eitthvað sem er ekki í nánasta umhverfinu, en með því þurfa börnin að kafa örlítið ofan 

í orðaforða sinn og velta því fyrir sér hvernig þau setja orðin fram í setningum. Bent 

er á mikilvægi þess að bíða og gefa börnunum tækifæri til þess að svara ásamt því að 

svara eigi börnunum ef þau bera fram spurningu á móti. 

 

          Mállegur stuðningur: Við mállegan stuðning er barnið hvatt til þess að nýta sér 

þá þekkingu sem það hefur þegar aflað sér ásamt því að barnið nái að þroska 

síðblundna hæfileika. Málþroskastig barnsins er metið og virk hlustun notuð. Samtali 

er haldið gangandi um leið og endurtekið er leiðrétt og svo endurtekið og bætt við, til 

að mynda endingum orða. Lykilorð og setningar eru endurteknar með það fyrir augum 

að barnið festi það í sessi (Otto, 2008:166). 

 

          Miðlun: Tungumálið er notað til þess að styðja við nám barnanna. Einfaldar 

setningar eru notaðar með það að markmiði að auka skilning á viðfangsefninu. Stutt 

er við orðaforðamyndun barna með því að skýra út orð og hugtök í bókum. Mállegur 

stuðningur er nýttur og er ferlið endurmetið með tilliti til virkni barnsins (Otto, 

2008:166). 

 

          Lausnir: Barninu er til að mynda hjálpað við að setja fram óskir. Virkri hlustun 

er beitt og barninu sýnt fram á að hvert mál á sér tvær hliðar. Barninu er kennt lykilorð 

og setningar til að finna lausn ásamt því sem barninu er hjálpað til að skilja að athafnir 

hafi áhrif. Mögulegum lausnum er velt upp og skoðað er hvernig hægt er að vinna að 

lausninni í raunveruleikanum. Aðstæðum er stýrt með það að markmiði að vinna að 

raunverulegum lausnum (Otto, 2008:167). 

 

4.2 Óbein og bein málörvun 

Leikskólakennarar notast einkum við tvær aðferðir þegar kemur að málörvun barna, 

óbein og bein málörvun. Við óbeina málörvun er hvert tækifæri nýtt í daglegu starfi, 

hvort sem það er í fataklefum, matartímum, útivist eða í frjálsum leik. Talað er um allt 

sem finna má í nánasta umhverfi barnanna, svo sem bækur, dót, myndir og áfram mætti 

telja. Börnin eru virk og þau fá stuðning frá leikskólakennurum til þess að ígrunda hin 

ýmsu mál sem þau takast á við dags daglega. Nefna mætti þegar þau fara með öfugan 

fót ofan í stígvélin sín, svokallaðan krummafót. Óbein málörvun fælist ekki í því að 

segja við barnið að það væri í krummafót og ætti að skipta um, heldur fá barnið til að 

velta því fyrir sér hvor fóturinn er hægri og hvor er vinstri o.s.frv. Þannig væri hægt 

að skýra út fyrir barninu hugtakið krummafótur sem felst þá í því að vera með stígvélið 

á hægri fæti þegar það á að vera á þeim vinstri og svo öfugt. 

 

          Samkvæmt Otto (2010:170) telst óbein málörvun til barnamiðaðrar aðferðar. 

Skilgreining á barnamiðaðri aðferð felst í því að málörvunin fer fram í daglegum 

athöfnum auk þess sem stuðningur fer fram í gegnum leik. Barnið ræður för, fylgt er 

áhuga þess jafnframt sem reynt er að virkja áhuga barnsins. Það er talið mikilvægt að 

bíða, það er gefa barninu tækifæri til að vera með. Frumkvæði barnsins og áhugi á 

samskiptum skiptir öllu máli. Málörvun er fléttað inn í umhverfi og daglegt líf 

barnsins. 

 

          Bein málörvun felur hins vegar í sér beina innlögn á orðum og máli. Kennarinn 

tekur stjórnina og stýrir innlögninni, barnið sem virkur þátttakandi þarf því að fylgja 

leikskólakennaranum eftir í skipulagðri stund. Eins og flestum er kunnugt, læra börn 

samkvæmt John Dewey í gegnum leikinn (Frost, Wortham og Reifel, 2005:15). 

Leikskólakennarar sem stýra beinum innlögnum þurfa því að taka mið af þeirri 

þroskaleið barnsins. Bein málörvun gæti til að mynda falist í því að unnið væri 

markvisst með veðrið, hugtök, dýr og svo mætti áfram lengi telja. Þjálfaramiðuð 

aðferð (Otto, 2010:172) flokkast undir beina málörvun. Sú aðferð er ekki náttúrulegur 

og eðlilegur háttur. Aðferðin fer fram með æfingu, leik eða sýnikennslu og er gjarnan 

notuð í þeim tilfellum þegar börn eiga í einhvers konar erfiðleikum. 

 

4.3 Hlutverk foreldra 

Mikilvægt er að foreldrar bjóði börnum sínum upp á ríkulegt mállegt umhverfi, en 

foreldrar eru í kjörstöðu þar sem mikil og náin samskipti fara yfirleitt fram milli 

foreldra og barna. Það mál sem börn heyra dags daglega er gríðarlega mikilvægt þegar 

kemur að því stuðla að orðaforðamyndun barna og því gegna foreldrar veigamiklu 

hlutverki í því samhengi, en foreldrar eru í lykilhlutverki sem málfyrirmyndir barna 

(Karmiloff og Karmiloff-Smith, 2001:61). 

 

          Í dagsins önn gefst foreldrum ótalmörg tækifæri til þess að hafa áhrif á orðaforða 

barna sinna og stuðla að málörvun, börnunum til mikilla hagsbóta. Bent er á ýmsar 

leiðir sem færar eru og Burns ofl. fjalla um (1999:19-20). Þar kemur meðal annars 

fram að foreldrar ungra barna geta farið í ýmsa leiki með börnunum þar sem vakin er 

athygli á hlutum og orð sett á athafnir. Sem dæmi, spyrja barnið hvar nef þess sé um 

leið og bent er á það, þegar barn er að róla sér er tilvalið að nefna þá athöfn með nafni 

barnsins: ,,Nína er í rólunni“ og þar fram eftir götunum. Að auki er talið skynsamlegt 

að hvetja börnin til þess að orða alla hluti og atburði með því að hjálpa börnunum með 

orðaforðann og framburð. Slíkt er tilvalið að gera svo dæmi séu tekin með myndir í 

blöðum eða bókum. Lagt er upp með að foreldrar gefi sér tíma til að tala við börn sín 

í öllum daglegum athöfnum, svo sem matmálstímum, þegar börn fara í bað og þegar 

lesið er fyrir þau. Mælt er með því að slökkt sé á útvarpi þegar farið er í bíltúr en þess 

í stað spjallað við barnið. Foreldrar ættu einnig að að horfa á sjónvarpið með börnunum 

og ræða það efni sem þar fyrir kemur. Foreldrar þurfa að gera sér grein fyrir mikilvægi 

þess að eiga samtöl við börn sín, en hjá börnum skipta slík samskipti gríðarlega miklu 

máli. 

 

          Þegar farið er með börn í göngutúr er hægt að nýta til fulls nýjar upplifanir 

barnsins með því að koma með athugasemdir um það sem fyrir augu ber, spyrja barnið 

spurninga og svara barninu þegar það fýsir í upplýsingar. Hinn fullorðni getur haft á 

orði það sem er væntanlegt og svo rætt það betur við barnið þegar upplifunin hefur átt 

sér stað. Hyggilegt er talið að byggja upp samræðurnar þannig að barnið taki sem 

mestan þátt í þeim með því að styðja við barnið eins og kostur er og sína því 

þolinmæði. Leyfa barninu stundum að ráða umræðuefninu og hvetja það til þess að 

nota ný orð með því að lýsa flóknum og framandi hlutum. Þannig myndast góð og 

heilbrigð samskipti á milli barnsins og hins fullorðna (Burns ofl., 1999:19-20). 

 

          Eitt mikilvægasta tækið sem foreldrar hafa til að efla orðaforða barna sinna og 

ýta undir málörvun er lestur bóka, en sýnt hefur verið fram á tengsl lesturs og orðaforða 

barna. Barn sem elst upp við það að mikið sé lesið fyrir það þróar með sér auðugra 

mál ásamt auknum orðaforða (Morrow, 2001:115). Fjallað verður nánar um þátt 

bókmennta í tengslum við orðaforðamyndun hér á eftir. 

 

4.4 Hlutverk leikskólakennara 

Í gegnum allt starf leikskólans ættu leikskólakennarar ætíð að temja sér að nota þá 

fjóra grunnþætti málörvunar sem fjallað var um hér áðan og eru eftirfarandi: 

Spurningar, mállegur stuðningur, miðlun og lausnir. Mikilvægt er að leikskólakennarar 

hafi skilning á mikilvægi málörvunar og hafi yfir þeirri þekkingu að ráða sem felst í 

því að nota óbeina og beina málörvun í daglegu starfi. Litlir hlutir geta þar skipt 

sköpum fyrir börnin þegar þau venjast því að orð séu sett á allar athafnir. Það hvetur 

þau áfram til að gera slíkt hið sama og örvar um leið orðaforðamyndun þeirra.  

 

          Árangur allra verkefna ræðst að megninu til af því hvernig verkefnin eru 

skipulögð, hönnuð og framkvæmd. Án gaumgæfilegrar skipulagningar umhverfis og 

undirbúnings dagskipulags ættu jafnvel bestu leikskólakennarar í erfiðleikum með að 

fá sem mest út úr námi barna. Þetta sýnir að mikilvægt er að allt umhverfi leikskólans 

sé þannig að það veki áhuga barna og auki hjá þeim forvitni, bæði á mæltu og rituðu 

máli. Ef nóg er af efnivið sem ýtir undir þennan áhuga barna er auðveldara fyrir 

leikskólakennara að stuðla að málörvun barna (McGee og Morrow, 2005:24-25). 

 

          Víst er að leikskólinn hefur úr mörgu að moða þegar kemur að því að stuðla að 

málörvun barna með það að markmiði að auka orðaforða þeirra. Eitt skemmtilegasta 

dæmið er hlutverkaleikur, en sá leikur er afar vinsæll hjá flestum leikskólabörnum. 

Þegar börn taka þátt í hlutverkaleik þurfa þau að eiga í samskiptum, bæði sín á milli 

og við leikskólakennarann sem gefur þeim tækifæri til þess að nota tungumálið. Börnin 

æfast auk þess í því að leysa vandamál jafnframt sem þau læra að taka ákvarðanir.  

Leikskólakennarar geta nýtt tækifærið og boðið börnunum að nota hluti sem eru 

börnunum ekki kunnuglegir og þar með læra börnin ný orð ásamt þvi að þau læra að 

nota orðin í setningum (McGee og Morrow, 2005:33). 

 

        Hlutverk leikskólakennara er að stuðla að aukinni orðaforðamyndun 

leikskólabarna, en eins og fram hefur komið skiptir sá orðaforði sem barnið býr yfir 

máli þegar kemur að því að læra að lesa síðar meir. Ekki er hægt að horfa fram hjá 

þeirri staðreynd að þegar orðaforði leikskólabarna eykst jafnt og þétt þá séu börn 

byrjuð að leggja grunn að frekari færni í námi. ,,Góð almenn málörvun í dagsins önn 

er mikilvægasta framlag leikskólans til að þróa læsi barnanna“ (Anna Þorbjörg 

Ingólfsdóttir, 2011a:4). 

 

         Sýnt hefur verið fram á að þau börn sem mikið er talað við og lesið fyrir hafa 

yfir að ráða meiri orðaforða en þau börn sem ekki njóta sömu athygli. Stór hluti 

lesskilnings er fólginn í þeim orðaforða sem börn búa yfir þegar eiginlegt lestrarnám 

þeirra hefst (Vacca ofl., 2006:277). Bækur ættu að skipa stóran sess innan hvers 

leikskóla, sérstaklega í ljósi þeirra fjölmörgu rannsókna sem gerðar hafa verið og sýna 

ótvírætt fram á tengsl bóka við aukna orðaforðamyndun, en fjallað verður nánar um 

bækur sem leið til að efla orðaforða í kaflanum hér á eftir. 

5. Bækur, leið til að efla orðaforða 

Bækur skipa stóran sess í lífi margra barna og ekki að ósekju. Bækur eru heill 

ævintýraheimur út af fyrir sig og fallegar og ríkulega myndskreyttar bækur laða unga 

lesendur auðveldlega að sér, en börn heillast gjarnan af því framandi efni sem þar er 

að finna. Bækur eru ein áhrifaríkasta leiðin sem völ er á er kemur að því að auka 

orðaforða barna og verður fjallað um mátt bókarinnar í þessum kafla. 

 

5.1 Mikilvægi bóka 

Margar rannsóknir hafa sýnt fram á hversu mikilvægu hlutverki bækur gegna þegar 

kemur að því að auka orðaforðann (DeTemple og Snow, 2003:16). Börn sem alast upp 

við að mikið sé lesið fyrir þau þróa með sér ríkulegra mál ásamt því að orðaforði þeirra 

verður fyllri (Morrow, 2001:115). Burns ofl. (1999:28) benda á að börn sýna yfirleitt 

snemma mikla svörun þegar lesið er fyrir þau. Ungabörn sparka fótum, mynda 

augnsamband, brosa og fylgja eftir bendingum þess sem les, eftir bókinni. Um tveggja 

ára aldurinn eru flest börn til að mynda fær um að þekkja uppáhalds bækurnar sínar 

einungis á kápunni. 

 

          Það reynist börnum auðveldara að læra ný orð ef þau heyra þau í tengslum við 

sögu sem lesin er fyrir þau heldur en ef þau heyra orðið í samtali. Þegar góðar 

barnabækur eru lesnar fyrir börnin geta þau því sett orðin í samhengi og þar af leiðir 

að lestur bóka er ein áhrifaríkasta leiðin til að efla orðaforða (Anna Þorbjörg 

Ingólfsdóttir og Ingibjörg Ósk Sigurðardóttir, 2011b:18). Eins og áður hefur komið 

fram þurfa börn að vera í ríkulegu málumhverfi til þess að eiga möguleika á því að 

auka við orðaforða sinn. Anna Þorbjörg Ingólfsdóttir bendir á í grein sinni Snákur eða 

slanga?: Um lestrakennslu í leikskólum, að það mál sem við temjum okkur að nota í 

daglegum samskiptum sé yfirleitt ekki það sama og finna má í bókum. Hún vill 

jafnframt meina að ritmálið sé mun ríkara af orðum en talmálið (2006b:14). Þegar lesið 

er fyrir börn fá þau því að kynnast öðrum orðaforða en þau eru vön að heyra sem leiðir 

svo til þess að orðaforði þeirra eykst enn frekar og verður fjölbreytilegri. 

 

          Auðveldlega má tengja vinnu með bókum við nær öll námssvið leikskóla þar 

sem  bækur hafa bæði menntunar- og menningarlegt gildi fyrir börn (Anna Þorbjörg 

Ingólfsdóttir, 2006a:19). Anna Þorbjörg vekur athygli á því í grein sinni Bók í hönd – 

Um barnabækur í leikskólastarfi að tilvalið sé að nýta bækur í tengslum við þema, sem 

svo gjarnan er unnið eftir á leikskólum, bæði til fróðleiks og skemmtunar. Börn hafi 

hag af því að uppgvöta að bækur séu tilvalin leið til þess að afla sér þekkingar ekki 

síður en til skemmtunar. Hún segir jafnframt að ekki þurfi eingöngu að notast við 

fræðibækur við þekkingaröflunina, heldur megi nýta aðrar bækur, til að mynda 

þjóðsögur, myndabækur eða vísnabók, allt eftir viðfangsefni hvers þema (2006a:27).  

 

          Eins og fram kemur hjá Morrow (2001:138) öðlast börn tilfinningu fyrir 

uppbyggingu sögu þegar vandaðar sögur eru lesnar reglulega fyrir þau. Börn læra 

meðal annars að saga hefur ákveðið sögusvið, það er upphaf, tími, staður og kynning 

aðalpersóna. Sagan hefur auk þess ákveðið þema, það er vandamál eða markmið 

aðalpersóna, söguþráð sem er þá röð atburða þar sem aðalpersónur reyna að leysa 

vandamál eða ná ákveðnu markmiði og loks endir sem er þá lausn vandamálsins eða 

þá að markmiðinu sé náð. Þegar börn hafa öðlast einhverja tilfinningu fyrir þessu þá 

geta þau farið að spá fyrir um hvað gerist næst í sögu sem lesin er fyrir þau, án þess 

þó að þau þekki söguna. 

 

          Frásagnarhæfni barna eflist auk þess með lestri bóka. Frásagnarhæfni snýst eins 

og áður hefur komið fram um getu barna til þess að segja sínar eigin sögur þannig að 

aðrir skilji. Hægt er að þjálfa frásagnarhæfni barna með því að lesa mikið fyrir þau og 

segja þeim sögur með það að markmiði að þau öðlist tilfinningu og skilning á 

uppbyggingu sögu og orðaforða frásagna (Anna Þorbjörg Ingólfsdóttir 2006a:24-25). 

 

          Fjölbreytt viðfangsefni barnabóka geta reynst gagnleg til þess að auka vitund 

barna á þeim heimi sem við búum í, en finna má bækur ætlaðar börnum um allt milli 

himins og jarðar. Margar hverjar fjalla um viðfangsefni sem henta börnum vel sem eru 

að feta sín fyrstu skref í námi, svo sem bækur um liti, tölustafi, flokkun, samanburð og 

fleira sem leiðir oft til fróðlegra vangaveltna með börnum. Börn geta auk þess öðlast 

margvíslegar fyrirmyndir í gegnum bækur, til dæmis þegar sögupersónur í 

barnabókum þurfa að takast á við margvíslega reynslu og tilfinningar. Þær sýna þá 

gjarnan ólíka hegðun sem bæði getur verið jákvæð eða neikvæð sem býður þá upp á 

tækifæri til samræðna við börn með það að markmiði að auka skilning barna á því 

hvernig ætlast sé til þess að maður hagi sér í samfélaginu. Umræður barna í kjölfar 

lesturs sögubóka um atburði og persónur gefa samtölum barna innihald, málskilningur 

barna þroskast og getan til að tjá sig eykst samhliða auknum orðaforða (Anna Þorbjörg 

Ingólfsdóttir, 2006a:22). Bókalestur gefur því börnum tækifæri til þess að nota málið 

sem er flestum börnum eðlislægt. 

 

          Börn læra heilmargt um bækur, lestur og ritmál án þess að gera sér sjálf grein 

fyrir því, en sú vitneskja sem síast inn hjá börnum við lestur er mikilvæg forsenda 

læsis (Anna Þorbjörg Ingólfsdóttir, 2006a:23). Með lestri bóka öðlast börn einnig 

iðulega sín fyrstu kynni af ritmálinu (Burns ofl., 1999:27) sem kemur til með að hafa 

veruleg áhrif þegar eiginleg skólaganga hefst í grunnskóla. Þar kemur auk þess fram 

að skynjun barns á letri sé fyrsta stóra skrefið í átt til læsis. 

 

          Flest börn hafa mikla ánægju af því að láta lesa fyrir sig. Ef lestrarstundin reynist 

ánægjuleg upplifun fyrir barnið, stuðlar það að jákvæðu viðhorfi barns gagnvart 

bókum og lestri og hvetur barnið til þess að vilja læra að lesa upp á eigin spýtur (Þóra 

Kristinsdóttir, 2000:193). Lestrarstundir hafa auk þess þau áhrif á börn að þær styðja 

við skilning barnanna á þeim sögum sem lesnar eru fyrir þau. Aukinn skilningur 

myndast eins og áður hefur komið fram með auknum orðaforða, einnig með nýjum 

hugtökum sem lærast út frá bókunum og þegar það málfar sem notað er í bókunum 

verður börnunum kunnuglegt (Dickinson, 2001:176). Það skiptir þó máli hvernig lesið 

er fyrir börn og hvernig bækur eru notaðar með það að markmiði að auka orðaforða 

barna, en fjallað verður nánar um það í næsta kafla. 

 

5.2 Notkun bóka  

Eins og áður hefur komið fram er aragrúi bóka til sem stendur ungum lesendum til 

boða. Bækur ætlaðar börnum má þó flokka eftir eðli þeirra, en helstu flokkar 

barnabókmennta eru: Klassískar bókmenntir, raunsæisbókmenntir, myndabækur, 

myndabækur án texta, léttlestrarbækur, fræðibækur og vísnabækur (Morrow, 

2001:173). Að mati Önnu Þorbjargar Ingólfsdóttur (2006a:20) eru myndabækur þær 

bækur sem oftast eru ætlaðar leikskólabörnum og mest notaðar sem slíkar. Skilgreining 

á myndabókum er sú að bæði textinn og myndirnar segja söguna í sameiningu (Anna 

Þorbjörg Ingólfsdóttir, 2003:35). Anna Þorbjörg bendir auk þess á að nauðsynlegt sé 

að leikskólar landsins séu búnir góðum bókarkosti þar sem bækur eftir helstu 

barnabókahöfunda Íslands sé að finna og nefnir til að mynda í því samhengi höfunda 

eins og Áslaugu Jónsdóttur, Björk Bjarkardóttur, Brian Pilkington, Guðrúnu 

Helgadóttur, Iðunni Steinsdóttur, Kristínu Steinsdóttur, Sigrúnu Eldjárn og Þórarin 

Eldjárn (Anna Þorbjörg Ingólfsdóttir, 2006a:27). 

 

          DeTemple (2001:34) leggur áherslu á það samtal sem verður til milli barns og 

þess fullorðna einstaklings sem les myndabók fyrir barnið. Barnið og lesandinn veita 

atburðarrás sögunnar sameiginlega athygli sem verður til þess að tækifæri til samskipta 

skapast. Því má lýsa sem svo að hinn fullorðni notar flókið og skýrt mál þar sem 

útskýringar, skilgreiningar og lýsingar eru notaðar í samræðum við barnið, sem aftur 

ýtir undir málþróun barnsins. Bókalesturinn býður auk þess uppá að hinn fullorðni noti 

auðveldara mál þegar talað er um það sem er ekki hér og nú, til að mynda fyrri reynslu, 

spár og ályktanir. Lesandinn og barnið geta jafnframt snúið sér að sömu bókinni aftur 

og aftur og farið yfir þá sameiginlegu reynslu sem átt hefur sér stað þar sem hægt er 

að endurtaka samræðurnar. Lestur myndabóka með börnum veitir því fleiri tækifæri 

til margslunginna samskipta heldur en flestar ef ekki allar aðrar aðstæður þar sem börn 

og fullorðnir eiga í hlut (DeTemple, 2001:35). 

 

          DeTemple vitnar einnig í sömu grein sinni í langtímarannsókn í Bandaríkjunum 

sem hófst árið 1987 og stendur enn yfir. Í þeirri rannsókn er verið að kanna hvernig 

mæður ræða við börn sín þegar þær lesa fyrir þau, en vísbendingar eru uppi um að 

lestrarstíll mæðranna hafi áhrif á málþroska barnanna. Í ljós kom að börn tjáðu sig 

minna um það efni sem verið var að lesa fyrir þau ef ekki var staldrað reglulega við og 

rætt við barnið um efnið (DeTemple, 2001:48). Aðrar rannsóknir hafa sýnt fram á 

mikilvægi þess að ræða við börnin um það efni sem verið er að lesa fyrir þau og leggja 

jafnframt áherslu á orðin, en slíkar samræður hafa jákvæð áhrif bæði á orðaforðann 

sem og söguskilninginn (McKeown og Beck, 2006:289). 

 

          Þegar bandarískir forskólakennarar voru spurðir að því hvaða leiðir þeir myndu 

einkum nota til þess að efla málþróun barna, nefndu langflestir bækur í því samhengi 

(Dickinson, 2001:175). Gildi þess að lesa fyrir börn, hvort sem um er að ræða foreldra 

eða leikskólakennara er ótvírætt. Óhætt er að fullyrða að um gæðastundir er að ræða 

þegar foreldrar koma sér og börnum sínum notalega fyrir og lesa saman góða bók.  

 

          Þegar börn eru mjög ung að aldri er það sá sem les sem gegnir því hlutverki að 



25 

 

kynna bókina fyrir barninu með því að lýsa því sem fyrir augu ber og vekja áhuga 

barnsins. Eftir því sem barnið eldist er mælt með því að foreldrar leyfi barninu að taka 

meiri þátt með því að skipta um hlutverk við barnið. Barnið fær því tækifæri til þess 

að lesa bókina fyrir hinn fullorðna þó svo að barnið kunni ekki að lesa í þeim skilningi. 

Barnið þjálfast í því að segja frá og notar til þess þann orðaforða sem það hefur yfir að 

ráða, ásamt þeim orðaforða sem barnið hefur lært í gegnum bókalesturinn með hinum 

fullorðnu (Burns ofl.,1999:20). DeTemple (2001:49-50) leggur áherslu á að þær bækur 

sem lesnar eru fyrir börn séu ólíkar svo barnið komist í kynni við sem fjölbreyttastan 

orðaforða. Lesa á sömu bækurnar aftur og aftur, en með því er verið að leggja grunn 

að því að börn temji sér þann orðaforða í daglegu tali sem þau læra af bókunum. Síðast 

en ekki síst eru umræður meðan á bókalestri stendur afar mikilvægar eins og greint 

hefur verið frá. 

 

5.3 Orðaspjall 

Orðaspjall er aðferð sem þróast hefur út frá bandarískri fyrirmynd (Árdís Hrönn 

Jónsdóttir, 2008:41). Aðferðina byggist á bók sem kallast Bringing words to life: 

Robust vocabulary instruction (2002) en þar var aðferð kynnt af þeim sérfræðingum 

sem hana þróuðu og gekk út á að efla orðaforða barna í gegnum sögulestur. Markmið 

þeirra aðferðar var að börn myndu læra orð jafnframt því sem þau áttu að geta skilið 

merkingu þeirra. Börnunum var svo gefið tækifæri til þess að nota orðin í margvíslegu 

samhengi, en þau voru hvött til þess að tala um sögurnar um leið og þær voru lesnar 

fyrir börnin (Beck, Mckeown og Kucan, 2002:14). 

 

          Fram kemur í skýrslu Önnu Þorbjargar og Ingibjargar Óskar (2011:19) að 

þróaðar hafi verið leiðir til að efla orðaforða barna með sögulestri og nefna þær til 

sögunnar samræðulestur (e. dialogic reading) og orðaspjall (e. text talk), en þær telja 

að þessar aðferðir séu í auknum mæli notaðar í leikskólastarfi. Samræðulestur felst í 

því að myndir myndabóka séu sýnilegar þegar texti bókarinnar er lesinn fyrir börnin 

þar sem samspil texta og mynda er grunvallareinkenni myndabóka eins og áður hefur 

komið fram. Samræðulesturinn verður því til þess að hjálpa barninu við skilning á 

einstökum orðum, efni og samhengi sögunnar. Báðar þessar aðferðir eru þróaðar út frá 

mörgum rannsóknum sem sýna fram á mikilvægi orðaforða fyrir mál- og lesskilning 

og eru þær í grunninn mjög svipaðar (Anna Þorbjörg Ingólfsdóttir og Ingibjörg Ósk 

Sigurðardóttir, 2011:19).  

 

          Orðaspjallsaðferðin er sett fram sem viðbót við það starf sem fram fer í 

leikskólum og miðar að því að efla orðaforða leikskólabarna. Samkvæmt 

orðaspjallsaðferðinni fer fram orðakennsla þar sem börnum er kennt með beinum hætti 

sérvalin orð. Þessi innlögn fer fram eftir að saga hefur verið lesin fyrir börnin og búið 

er að kryfja söguna til mergjar. Þegar sagan er lesin verður leikskólakennarinn að 

staldra við þau orð sem hann telur að séu börnunum torskilin og eru mikilvæg fyrir 

framvindu sögunnar. Leikskólakennarinn velur þær sögur sem hann telur ákjósanlegar, 

en bent er á að varast skuli að velja sögur með of léttum texta. Leikskólakennarinn 

velur síðan þau orð úr sögunni sem hann hyggst leggja áherslu á við kennsluna (Árdís 

Hrönn Jónsdóttir, 2008:43). 

 

          Mikilvægi þess að börn öðlist ríkulegan orðaforða á leikskólaárunum ætti að 

vera orðin ljós. Orðaforðinn myndast ekki af sjálfu sér eins og fram hefur komið, 

heldur þurfa utanaðkomandi þættir að spila inn í. Margar leiðir eru færar og því ættu 

allir þeir sem koma að börnum á einhvern hátt að geta tileinkað sér þau góðu gildi sem 

felast í þvi að stuðla að auknum orðaforða barna. 

6. Niðurstöður 

Allt frá fæðingu þurfa börn að fá örvun úr umhverfinu til þess að ýta undir og auka við 

sjálfsprottna viðleitni sína til þess að tjá sig með orðum eins og fram hefur komið. Hjal 

barns er fyrsti vísir orðs sem síðan þróast yfir í það að börn geta smám saman gert sig 

skiljanleg með orðum. Samskipti barnsins við umheiminn fara frá því að það tjáir sig 

án orða yfir í það að geta tjáð sig mállega sem er hluti málþroskans. Þau orð sem börn 

læra veltur hins vegar að öllu leyti á umhverfi barnsins. Þessi orð mynda síðan þann 

orðaforða sem barnið hefur yfir að ráða og bætist ört við hann á fyrstu árunum ef megin 

forsendan, það er ríkulegt málumhverfi, er fyrir hendi. Rannsóknir hafa sýnt fram á að 

það er þó ekki nóg að börn læri eingöngu ný orð heldur þurfa þau að heyra orðin í 

mismunandi samhengi svo þau geti tileinkað sér merkingu þeirra.  

 

          Að geta tjáð sig með fjölbreyttum orðaforða eru forréttindi og ætti mikilvægi 

þess að búa yfir öflugum orðaforða að vera ljós nú þegar, enda orðaforði undirstaða 

mál- og lesskilnings eins og greint hefur verið frá. Í öllum samskiptum stendur sá 

framar sem getur valið úr orðaforða sínum fjölbreytileg orð til þess að tjá sig með, 

hvort heldur sem er í töluðu máli eða á prenti. Góður orðaforði nýtist þó fyrst og fremst 

til þess að afla sér þekkingar með bókalestri ásamt því sem sýnt hefur verið fram á að 

lestur bóka fyrir börn eykur orðaforðamyndun barna allverulega. 

 

          Málörvun gegnir veigamiklu hlutverki þegar kemur að því að auka orðaforða 

barna og mætti í því samhengi benda sérstaklega á fjóra grunnþætti málörvunar og 

fjallað var um, það er spurningar, mállegur stuðningur, miðlun og lausnir. Bæði 

foreldrar og kennarar geta nýtt þær mörgu leiðir sem eru færar til þess að örva 

orðaforða barna sinna í gegnum málörvun. Hafa ber í huga að ólík tækifæri til 

málörvunar má finna annars vegar í nærumhverfi barnanna þar sem foreldrar og aðrir 

aðstandendur gegna veigamiklu hlutverki og svo innan leikskólans þar sem fagaðilar 

nýta sína þekkingu til þess að auka við orðaforða barnanna. Höfundur telur að 

sambland beggja aðila stuðli að sem mestum árangri barna. Fagaðilar innan 

leikskólans ættu að vera duglegir að miðla þekkingu sinni og reynslu áfram til foreldra 

svo þeir geti haldið áfram með góða vinnu með börnum sínum þegar heim er komið. 

Íslendingar hafa löngum talist til mestu bókaþjóða og þykir það almennt viðurkennt í 

samfélaginu að brýnt sé að börn komist snemma í kynni við vandaðar barnabækur. 

Víst er að möguleikar barnabókmennta eru miklir og er það blessunarlega svo að 

aðgangur barna að bókum er yfirleitt mjög góður. Tilfinning höfundar er þó sú að 

bækur séu að missa verðgildi sitt að einhverju marki með tilkomu tækninnar og er það 

miður. Aukin tæknivæðing er góð til síns brúks en hún getur aldrei komið í staðinn 

fyrir þá gæðastund sem getur skapast þegar börn og fullorðnir lesa saman góða bók. 

Það eiga að vera hæg heimantökin fyrir foreldra að grípa til bókarinnar og eiga 

notalega samverustund með börnum sínum og virkja orðaforðanám þeirra um leið. 

Rannsóknir hafa sýnt fram á að það samtal sem á sér stað milli barna og fullorðinna 

þegar bækur eru lesnar gegna lykilhlutverki í málþróun barna eins og komið hefur 

verið inn á. Ánægjulegar lestrarstundir stuðla jafnframt að jákvæðu viðhorfi barna til 

bóka. 

 

          Leikskólar margir hverjir eru búnir að koma sér upp góðu bókasafni þar sem 

fjölbreytilegar bækur er að finna, ýmist fræðibækur, myndabækur eða skemmtibækur 

og áfram mætti telja. Þemavinna tengd bókum er því ákjósanleg leið fyrir 

leikskólakennara til þess að nýta bækur á skemmtilegan hátt.  Eins og kom fram þá 

skiptir máli hvernig bækur er notaðar með það að markmiði að auka orðaforðamyndun 

barna og styðja margar rannsóknir þá fullyrðingu. Út frá þessum rannsóknum hafa 

þróast ýmsar leiðir sem bent er á að nota þegar bækur eru lesnar með börnum og er 

Orðaspjall ein þessara leiða. Orðaspjall gengur út á að örva orðaforða barna með 

sögulestri í gegnum samræður, en sú leið er í auknum mæli að ryðja sér til rúms sem 

helsta aðferð leikskólanna til þess að auka við orðaforðamyndun barnanna. 

 

          Ekki er hægt að líta fram hjá þeirri staðreynd að í gegnum bækur öðlast börn 

yfirleitt sína fyrstu reynslu af ritmálinu. Það er hlutverk þess sem les fyrir barnið að 

vekja áhuga barnsins á ritmálinu með því að spjalla við barnið um bókina sem slíka og 

vekja athyglina á uppbyggingu bókarinnar, hvernig lesáttin er og áfram mætti telja. 

Það ásamt því að lesa mikið fyrir börn sem aftur leiðir til aukins málskilnings veldur 

því að lestrarnám barna síðar meir gengur greiðlegar fyrir sig hjá barninu. Sá tími 

kemur að barnið verður fært um að lesa sér til gagns en rannsóknir sýna að þrátt fyrir 

að börn séu búin að ná valdi á því að lesa sjálf þá sé mikilvægt að fullorðnir, bæði 

foreldrar og kennarar haldi áfram að lesa fyrir börnin. 

7. Lokaorð 

Höfundur hefur ætíð talið mikilvægt að búa yfir góðum orðaforða, en hann hafði ekki 

velt því mikið fyrir sér hversu miklu máli það skiptir að börn búi við ríkulegt mállegt 

umhverfi svo hægt sé að auka við orðaforðamyndunina. Höfundur hafði gert sér upp 

þær grillur að sumir væru móttækilegri en aðrir þegar kæmi að færni í móðurmáli, en 

rannsóknir sýna fram á að umhverfi einstaklinga sé það sem ræður að mestu leyti för 

þegar málþróun á sér stað. 

Höfundur hefur ætíð verið bókelskur og las mikið sem barn, ásamt því að lesið var 

mikið fyrir hann. Telur hann sig búa vel að þeirri reynslu og fannst því forvitnilegt að 

kanna hvort bækur hefðu bein áhrif á orðforða barna. Hann hafði vissar grunsemdir 

um að svo væri og sá grunur reyndist á rökum reistur eins og margar rannsóknir sanna. 

Höfundur mun væntanlega starfa sem leikskólakennari í nánustu framtíð og mun hann 

þá leggja sig í líma við að fylgja eftir þeim aðferðum sem bent er á að gagnist við 

orðaforðamyndun barna. 

Það var auk þess mjög ánægjulegt að uppgvöta nýja aðferð sem útfærð var frá erlendri 

fyrirmynd og margir leikskólar eru farnir að vinna eftir. Það sýnir að við getum stöðugt 

bætt okkur þegar kemur að þvi að kenna leikskólabörnum sem halda síðan sinni 

vegferð áfram að loknum leikskólanum. Brýnt er að allir sem koma að uppeldi barna 

geri sér grein fyrir mikilvægi þess að búa strax í haginn fyrir komandi framtíð barnanna 

og hjálpi þeim að öðlast þá þekkingu sem þau þurfa, því víst er að við hin fullorðnu 

erum fyrirmyndir barnanna. 

